
Inatsisartut suleriaasianni § 32 naapertorlugu aalajangiiffigisassatut siunnersuut imaattoq 
matumuuna saqqummiuppara:  
 
Meerartaarnermut atatillugu Nunatsinni tulluarsakkamik aningaasaateqarfiliornissamut 
periarfissanik misissuinissaq siunertaralugu Naalakkersuisut suliffeqarnermik 
suliaqartunut isumaqatigiinniarnissamik aallarnisaanissaannut peqquneqarnissaannik 
Inatsisartuni aalajangiiffigisassatut siunnersuut. Meerartaarnermut atatillugu 
aningaasaateqarfiup akissarsiallit tamakkerlutik maanna ullormusiaqartitsinermiit 
pitsaanerusumik atugaqalernissaat qulakkiissavaa. 
(Inatsisartunut ilaasortaq Naaja Nathanielsen, Inuit Ataqatigiit) 
 
Tunngavilersuut: 
Meerartaarneq aningaasartornermik kinguneqartarpoq. Angajoqqaanngortut amerlanerit meeraq 
qaammatini siullerni najorusuttarpaat, taamaattorli ilaqutariit tamakkerlutik maanna 
meerartaarnermut atatillugu sulinngiffeqarnermut angajoqqaallu sulinngiffeqarnerannut 
tamakkiisumik periarfissaqanngillat. Tamanna anaanarpassuit ataatarpassuillu ullormusia-
qartuunerannik patsiseqarpoq, tassa suliffitik aqqutigalugit meerartaarnermi sulinngiffe-
qarnissamut imaluunniit angajoqqaat sulinngiffeqarnissaannut periarfissaqannginnertik 
pissutigalugu.  
 
Meerartaarnermut atatillugu aningaasaateqarfiup angajoqqaanngorlaat pitsaanerusumik 
toqqissisimanarnerusumillu atugaqartilissavai. Tamatuma saniatigut pisortatigut namminer-
sortutullu sulisitsisut aningaasartuutit tamakkerlugit nammineq matussusinngikkaluarlugit 
sulisuminnik meerartaarsimasunik akissarsiaqartitsinissamut periarfissaqalissapput. Taa-
maasilluni meerartaarnermut atatillugu aningaasaateqarfik sulisitsisunuttaaq tapertaassaaq.  
 
Ukiuni kingullerni meerartaarnermut atatillugu aningaasaateqarfimmik pilersitsinissamut 
apeqqut arlaleriarluni qaqinneqartarsimavoq. Isumaq politikkikkut suliaqartut tamarmik 
tapersersugarisimavaat, taamaattorli alloriartoqarsimanani. Taamaattumik alloriaqqinnis-samut 
piffissanngorpoq.  
 
Islandimi Sverigemilu suliffeqarnermi tamarmiusumi qitiusumik meerartaarnermut atatillugu 
aningaasaateqarfeqarpoq, tassunga akiliutit akissarsiat ilaanneersuullutik. Norgemi Tuluillu 
Nunaanni meerartaarnermut atatillugu aningaasaateqarfiit akileraarutitigut aningaasalersu-
gaapput. Danmarkimilu 2006-miilli namminersorlutik sulisitsisunut tamanut atuuttumik 
meerartaarnermut atatillugu aningaasaateqarfeqarsimavoq, tassani sulisitsisut tamakkiisumik 
sulisorisat tamaasa sinnerlugit qaammatikkaartumik akiliisarlutik.  
 
Periuseq sorleq uagut suliffeqarnitsinnut tulluarnerussanersoq Namminersorlutik Oqartussat 
sulisitsisullu oqaloqatigiinnerisigut paasiniaaqqissaarnerisigullu nassaarineqartariaqarpoq. Soorlu 
aningaasaateqarfik suliffeqarnermi peqatigiit akilissaneraat imaluunniit Namminersorlutik 
Oqartussat tapeeqataassanersut oqaloqatigiissutigineqartariaqartoq.  

Pisortanut aningaasatigut aqutsinikkullu kingunerisassai. 
Isumaqatigiinniarnissat aallarnerneqarnissaat pineqaqqaarallarmat aningaasartuutissat kille-
qartorujussuunissaat nalilerneqarpoq. Aatsaat meerartaarnermut atatillugu aningaasaateqarfiup 
ilusissaa isumaqatigiissutigineqareerpat aningaasaateqarfimmut inatsisiliuussinermullu atatillugu 
aningaasartorfigineqarnissaa naatsorsuutigineqarpoq. Uani siunnersuuteqarnermi 
naatsorsuusioreernissaq piuminaappoq, tassa suliffeqarnermi peqatigiit Namminersorlutillu 
Oqartussat tassaammata ilusissamik, taamatullu aningaasartuutissanik toqqaasussat. 
 
Namminersortunut aningaasatigut aqutsinikkullu kingunerisassai. 
Soqanngilaq 
 
Innuttaasunut aningaasatigut aqutsinikkullu kingunerisassai. 
Soqanngilaq 
 
 
 


